
Ed. 263. Frumvarp til laga [134. mál]
um Ríkisábyrgðasjóð.

(Lagt fyrir Alþingi á 82. löggjafarþingi, 1961-1962.)

1. gr.
Koma skal á fót sérstökum sjóði, sem nefnist Ríkisábyrgðasjóður. Hann er eign

ríkisins og lýtur stjórn fjármálaráðherra, og ber ríkissjóður ábyrgð á fjárreiðum
sjóðsins.

2. gr.
Stofnfé Ríkisábyrgðasjóðs er sem hér segir:
1. Gengishagnaður, sem samkvæmt 2. málsgr. 6. gr. laga nr. 80 3. ágúst 1961

á að renna til ríkissjóðs.
2. Áhættugjald samkvæmt 4. gr. laga nr. 37 29. marz 1961, um ríkisábyrgðir, það

sem goldizt hefur, er lög þessi taka gildi.
3. Afhenda skal sjóðnum framkröfur. sem ríkissjóður á, vegna þess að

hann hefur sem ábyrgðaraðili orðið að svara til kröfu, svo og kröfur, sem stafa af
því, að ríkissjóður hefur sjálfur tekið lán og endurlánað lánsfé, en vanskil hafa
orðið af hálfu lántaka. Fjármálaráðherra er einnig heimilt að afhenda sjóðnum
kröfur, er af því stafa, að vanskil hafa orðið á lánum, sem veitt hafa verið beint úr
ríkissjóði.

3. gr.
Tekjur Ríkisábyrgðasj óðs eru:
1. Áhættugjald fyrir ríkisábyrgðir samkv. 4. gr. laga nr. 37 29. marz 1961, um

ríkisábyrgðir, það er goldið verður eftir gildistöku laga þessara.



2. Fé það, sem endurgreiðist samkvæmt kröfum þeim, er greinir í 3. tölulið 2.
gr., svo og fé, sem greiðist upp í kröfur Ríkisábyrgðasjóðs samkv. 2. málsgr. 4. gr.

3. Framlög, sem ákveðin verða í fjárlögum hverju sinni, eftir því sem sjóð-
urinn þarf á að halda.

4. gr.
Úr Ríkisábyrgðasjóði skal greiða kröfur, sem fallið hafa á ríkissjóð eftir 1.

janúar 1961 vegna ábyrgðar, er hann hefur tekizt á hendur. Sama gildir um kröfur,
sem fallið hafa á ríkissjóð eftir 1. janúar 1961 fyrir vanskil á lánum, sem ríkis-
sjóður hefur tekið að láni og endurlánað.

Ríkisábyrgðasjóður eignast framkröfur, er myndast samkv. 1. málsgr.

5. gr.
Ríkissjóði er heimilt að semja við einhvern ríkisbankanna um, að sá banki taki

að sér umsjá Ríkisábyrgðasjóðs eftir nánari reglum, er ráðherra setur.

6. gr.
Kostnað við framkvæmd laga þessara skal greiða af fé Ríkisábyrgðasjóðs.

7. gr.
Fjármálaráðherra er heimilt að setja nánari ákvæði í reglugerð um framkvæmd

laga þessara, þ. á m. um starfshætti sjóðsins og um heimtu krafna þeirra, er sjóðn-
um tilheyra.

8. gr.
Lög þessi öðlast þegar gildi, og fellur jafnframt úr gildi 3. málsgr. 4. gr. laga

nr. 37/1961, um ríkisábyrgðir.

Athugasemdir við lagafrumvarp þetta.

Eins og kunnugt er, hafa á undanförnum árum fallið verulegar fjárhæðir á ríkis-
sjóð vegna ábyrgða, sem hann hefur tekið á lánum til margvíslegra framkvæmda,
svo og vegna lána, sem hann hefur tekið og endurlánað í sama skyni. Er nú svo
komið, að kröfur ríkissjóðs af þessum sökum nema hundruðum milljóna króna.
Eru þessi skuldaskipti orðin svo viðamikil, að nauðsyn þykir til bera að losa þau
mál úr tengslum við sjálfan ríkissjóð, og virðist þá hagkvæmast að stofna sér-
stakan sjóð, er sé ætlað það hlutverk að svara til ábyrgðarskuldbindinga, sem falla
á ríkissjóð, enda fái sjóðurinn þá jafnframt sem stofnfé það mikið fjármagn, að
telja megi, að það geri honum kleift að rækja þetta hlutverk sitt.

Með stofnun sérstaks sjóðs í þessu skyni, sem falin sé umsjá ríkisbanka, má
telja, að horfur aukist verulega á því, að kröfur þær, er lent hafa í vanskilum, inn-
heimtist miklum mun betur en raun hefur orðið á undanfarið. Með þessari nýskipan
ættu að vera miklar líkur til þess, að þessi mál komist smám saman í það horf, að
ekki þurfi að grípa til beinna framlaga úr ríkissjóði í stórum stíl, ekki sízt eftir að
horfið var að meginstefnu til að einfaldri ábyrgð ríkissjóðs á lánum, svo sem lög-
fest var með lögum nr. 37/1961, um ríkisábyrgðir.

Um einstakar greinar frumvarpsins skal þetta tekið fram:

Um 1. gr.
Í þessari grein er mælt fyrir um stofnun Rikisábyrgðasjóðs, réttarstöðu hans og

stjórn. Þar sem sjóðurinn er eign ríkisins, nýtur hann sama hagræðis við heimtu
krafna, sem ríkissjóði er búið að lögum, enda fer um greiðslu gjalda eftir sömu regl-
um og gilda um ríkissjóð. Í 7. gr. frumv. er heimilað að setja í reglugerð nánari
ákvæði um starfshætti sjóðsins og um heimtu krafna, er sjóðnum tilheyra. Þá er
sett það ákvæði í 5. gr. frv., að heimilt sé að semja við ríkisbanka um að taka að



sér umsjá sjóðsins, sbr. og 7. gr. laga nr. 37/1961, um ríkisábyrgðir, þar sem gert
er ráð fyrir, að samið verði svo um við ríkisbanka, að hann sé til aðstoðar við af-
greiðslu ríkisábyrgða.

Um 2. gr.
Í þessari grein er mælt fyrir um stofnfé Rikisábyrgðasjóðs. Er þar um þrjá

meginstofna að ræða. í fyrsta lagi skal renna til sjóðsins gengishagnaður samkv. 2.
málsgr, 6. gr. laga nr. 80/1961. Í öðru lagi á að renna til sjóðsins áhættugjald það, er
goldizt hefur samkv. 4. gr. laga nr. 37/1961, um ríkisábyrgðir, er lög þessi taka gildi.
í þriðja lagi má afhenda sjóðnum ýmsar kröfur ríkissjóðs á hendur lántökum.
Þau viðskipti, sem hvíla að baki þessum kröfum, geta verið mismunandi, svo sem
lýst er í ákvæðinu. Stundum er hér um hreina ábyrgð af hendi ríkissjóðs að ræða
á láni, sem síðar hefur lent í vanskilum. Í annan tíma hefur ríkissjóður tekið lán
gagngert í því skyni að endurlána það til tiltekinna framkvæmda eða kaupa á at-
vinnutækjum og vanskil hafa orðið af hendi lántaka, en ríkissjóður hefur að sjálf-
sögðu orðið að svara til hins upphaflega láns. Í þriðja lagi getur verið, að um sé að
ræða lán beint úr ríkissjóði, en vanskil hafa orðið á þessum lánum síðar. Í þessu
síðasta tilviki þykir rétt að heimila fjármálaráðherra að afhenda sjóðnum kröfur á
hendur lántökunum.

Um 3. gr.
í þessu ákvæði er kveðið á um tekjur Ríkisábyrgðasjóðs, og eru þær þríþættar,
Samkv. 1. tölulið rennur áhættugjald samkv. 4. gr. laga nr. 37/1961, um ríkis-

ábyrgðir, til frambúðar í sjóðinn, sjá og 2. tölulið 2. gr. frv., um slíkt áhættugjald,
er goldizt hefur fyrir gildistöku laganna.

Samkvæmt 2. tölulið rennur til sjóðsins fé, sem endurgreiðist samkvæmt fram-
kröfum 3. töluliðs 2. gr. og 2. málsgr. 4. gr. frv.

Samkvæmt 3. tölulið er gert ráð fyrir framlögum til sjóðsins á fjárlögum ár-
lega. Verður reynslan að leiða í ljós, hve há þau framlög þurfa að vera.

Um 4. gr.
Samkv. 2. gr. frv. fær Ríkisábyrgðasjóður m. a. sem stofnframlag fé, sem goldizt

hefur að verulegu leyti á árinu 1961. Þykir því eðlilegt, að sjóðurinn svari til krafna,
sem fallið hafa á ríkissjóð eftir 1. janúar 1961 vegna ábyrgða, sem ríkissjóður hefur
tekízt á hendur, og gegni hinu sama um kröfur, sem lent hafa í vanskilum og
þannig eru tilkomnar, að ríkissjóður hefur tekið lán gagngert í því skyni að endur-
lána það.

Ríkisábyrgðasjóður eignast framkröfur á hendur lántökum, sem myndast vegna
ákvæða 1. málsgr,

Um 5. gr.
Sjá athugasemdir við 1. gr.

Um 6. og 7. gr.
Þarfnast ekki skýringa.

Um 8. gr.
í 3. málsgr. 4. gr. laga nr. 37/1961, um ríkisábyrgðir, er mælt fyrir um það, að

áhættugjald samkv. 1. og 2. málsgr, þeirrar greinar renni í ríkissjóð, og enn fremur
er þar kveðið svo á, að fé þessu skuli varið til að greiða ábyrgðarkröfur, sem á
ríkissjóð kunni að falla, svo og kostnað við framkvæmd laganna. Ef skuld endur-
greiðist, sem greidd hefur verið af reikningi þessum, skal hið endurgreidda fé lagt
á reikninginn. Samkvæmt ákvæðum frv. þessa á áhættugjald samkv. 4. gr. laga nr.
37/1961 að renna til Ríkisábyrgðasjóðs, og tekur sjóðurinn við öllum kröfum ríkis-
sjóðs, er af þessu efni kunna að rísa, og ber að verja fé, er innheimtist, til að greiða
ábyrgðarskuldir. Ákvæði 3. málsgr. 4. gr. laga nr. 37/1961 er því fellt niður með
8. gr. frv.


